
«Haur narrazioek konplexuak izan behar dute, haurrak konplexuak direlako» 

Mariasun Landak 'Iholdi' bildumako azken liburua eta sail osoaren berrargitalpena plazaratu ditu 

ainara gorostitzu - DONOSTIA «Liburuak yogurt batek baino bizitza laburragoa duen garai hauetan poztekoa eta eskertzekoa da Ereinek egin duen lana. Berriro argitaratzeak aukera eman dit 17 urteko bidea errepasatzeko. Ikusi dut estilo bateko narrazioak biltzen dituela bildumak: haur ahotsaren lanketa eragin didaten ipuinak. Hau da, haur baten hizkera imitatzea eta bere sentsibilitatera eta barne mundura gerturatzea. Konstante bat da hori». 

Mariasun Landak (Errenteria, 1949) 1988an hasi zuen Iholdi neskatilaren saila itxi du Haginak eta hilobiak liburuarekin. Erein argitaletxeak sei liburuak berrargitaratu ditu Asun Balzolaren marrazki berriekin osaturiko edizioan. Atzo aurkeztu zuen idazleak bilduma eta liburu berria.«Izen bat jarri beharko banio bilduma honi Koaderno sekretuak jarriko nioke. Eta bi hitz horiei helduko diet liburua aurkezteko. Koadernoa, bildumako protagonista guztiek zer gertatzen zaien idatzi egiten dutelako. Ahots narratiboaren lanketarekin dago hori lotua. Haurrek idazten dute beraiei zer gertatzen zaien, eta hori niretzat ariketa literario bat izan da. Ahots hori oso nirea da, nire baitan dago. Haur literaturan daukadan desafioa azaltzen du horrek: ahalik eta modu erraz, apal eta itsura sinplean mundu konplexu, sakon eta serio bat kontatzea. Haurtzaroa horrelakoa delako. Haurtzaroan sentitzen dira emoziorik bortitz eta konplexuenak.Eta konplexutasun hori barne mundutik kontatu dut.»Barne mundua aipatu badut bigarren hitzari helduko diot: sekretua hitzari. Nik neuk asko hausnartu dut sekretuaren inguruan. Oso kontziente izan naiz hasieratik liburuko pertsonaiek sekretuak izango dituztela. Ipuin guztietan errepikatu dut esaldi bat, Iholdiri galdetzen diote: 'Badakizu sekretu bat gordetzen?'. Hagina eta Hilobiak liburuan Deo Gratias pertsonaia bitxiak galdetzen dionean Iholdiri, badakizu sekretu bat gordetzen? 'segun' erantzuten dio Iholdik. Hau da, koskortzen ari da.»Sekretuaren bidez haurraren barne mundua ukitu nahi izan dut. Sekretuaren ideia Nia-ren formakuntzarekin lotu behar da. »Hasieratik pentsatua nuen beste gauza bat geografia literarioarena izan da: dena dago kokatua parke batean, etxetik kanpo beti parkea agertzen da; bai Amona zure Iholdi-n, Marina-n, Haginak eta Hilobiak-en... parke horretan elementu batzuk daude errepikatu egiten direnak: urmaelak, sahats negartiak, usategia, ahatetxoak... »Haur eta gazte literaturan basoa izan da leku mitikoa, haur geografia mitikoa. Natura da elementu nagusia. Errito iniziatikoak baso mitikoetan gertatzen dira ipuin tradizionaletan, eta parkea kulturak egindako espazio zibilizatu moduan dago hartua. Baina nik parkearen inguruan dudan inpresioa itxurazko geografia kultural bat dela da. Parke handi guztiek elementu asaldagarria dute. Jende berezia ere egoten da, gauez kontuz ibili behar da... denbora guztian geografia horretan kokatu naiz. 
Iholdi koskortuaren ahotsa »Haginak eta hilobiak liburu berriak orain arte esan ditudan ezaugarriak jasotzen ditu: haur ahots narratibo landua du, Iholdirena, ume koskortuagoarena. Sentimendu sakon, bortitz, zail edo konplexuak modu azalez errazean kontatu ditut. Eta sekretua ere oso inportantea da hemen. Deo Gratias pertsonaia bereziak esango dio neskari sekretu bat: 'Gure sekretua izango da!'. 

»Eta parkea ere agertzen da, geografia literario horren alde ilunena hemen agertzen da. Sekretu horren inguruan gertatzen diren istorioak konpondu beharko ditu Iholdik gauez parkean. 

»Mimoz egindako ipuinak dira bildumakoak, presarik gabe. Haurraren ahots narratibo hori landuz. Baina konturatzen naiz, gaur egun haur literaturaren kontzepzioa ez doala bide horretatik. Nik landu egiten dut hizkera aldetiko sinpletasuna, baina muin aldetik konplexua izan dadin bilatzen dut. Niretzat haur narrazioak konplexuak izan behar dira, haurrak konplexuak direlako. Eta nik koherente izan nahi dut pentsatzen dudanarekin. »Haginak eta hilobiak liburuarekin Iholdiren bilduma bukatu egingo da, oraingoz. Baina haurraren ahots narratiboak nigan jarraitzen du.» 

'Iholdi' bilduma 

'Iholdi' (1988): Neskatilaren bizitzaren hamasei pintzelada idatzi zituen Landak, eta Asun Balzolak marraztu. 

'Izeba txikia' (1988): Ahizpak izeba egingo du neskatila. Baina honek inori ezingo dio kontatu etorri behar dena mutila dela eta Xabier izena izango duela. Sekretua da. 

'Alex' (1994): Ahalmen bereziak izatea da Alexen sekretua. Ninari idatziriko gutunak azalduko du sekretua eta Nina zenbat maite duen. 

'Amona, zure Iholdi' (2000): Martin lehengusuarekin parkean aurkituriko pistola bat eta tiro hotsek nahastuko dute Iholdi. 

'Marina' (2003): Marina adiskideari buruzko gutuna idatzi du Iholdik. Marinak ez du Iholdi umemoko moduan hartzen, eta sekretuak kontatzen dizkio. 

'Haginak eta hilobiak' (2005): Zeruetako hilobian, parke handi batean elkartuko dira Deo Gratias Iholdiren adiskide bitxiaren aita eta Iholdiren amona maitea. 

